
GOUVÈNÈ CUOMO BAY NOUYÒKÈ YO MIZAJOU SOU PLAN DISTRIBISYON 
VAKSINASYON AN  

  
FDA prevwa pou otorize vaksen Pfizer a semèn sa; New York ta ka resevwa 

premye alokasyon 170,000 dòz apati wikenn sa  
  

Rezidan mezon retrèt yo, anplwaye mezon retrèt ak travayè lopital ki gen gwo risk 
yo gen premye priyorite  

  
Yo idantifye 90 sit estokaj refrijere atravè eta a pou resevwa epi estoke vaksen yo  

  
Depatman Defans lan chwazi Gad Nasyonal New York la pou patisipe nan youn 

nan 16 pwogram pilòt ki vize vaksinasyon pèsonèl militè a  
  

Gouvènè Andrew M. Cuomo te mete Nouyokè yo ajou jodi a sou plan distribisyon 
vaksinasyon eta a pandan FDA prevwa otorize vaksen COVID-19 Pfizer a semèn sa. 
Efò distribisyon vaksen an ap konsantre sou konbat dout, ki enkli sansibilizasyon 
kominote Nwa, Mawon ak kominote ki pa gen gwo mwayen yo, epi tou, akselere 
distribisyon ak jesyon an. New York ta ka resevwa premye alokasyon 170,000 vaksen li 
an wikenn sa menm, epi li prevwa resevwa plis alokasyon nan semèn k ap vini yo.   
  
"Distribisyon vaksen an se yon gwo angajman. Franchman, mwen panse moun yo pa t 
konsantre ase sou anplè sa angajman sa vle di. Mwen pa ka panse sou yon operasyon 
gouvènman ki te kòmanse ki te pi difisil epi konplèks pase sa yo mande gouvènman yo 
fè isit la", Gouvènè Cuomo te deklare. "Jan vaksen an pral travay la se gouvènman 
federal la k ap responsab pou acha ak distribisyon an. Militè a ap fè transpò ak konpayi 
prive yo, epi y ap voye l kote nou mande yo voye li. Apre sa, nou fikse priyorite pou se 
pa kote li prale sèlman, men pou kiyès k ap resevwa li. Premye alokasyon an se pou 
rezidan mezon retrèt yo, anplwaye mezon retrèt yo ak travayè swen sante ki gen gwo 
risk yo. Nou te idantifye 90 sant rejyonal ki ka kenbe vaksen an nan tanperati ki nesesè 
epi y ap aji antanke sant distribisyon pou rejyon sa. Yo prevwa pou FDA apwouve 
vaksen Pfizer a demen. Touswit apre sa, konsèy Eta New York nou an ap konvoke epi 
revize epi apwouve li. Yo te deja pale ak FDA konsènan pwosesis la."  
  
Jan li te souliyen nan pwogram vaksinasyon New York la, travayè swen sante ki gen 
gwo risk yo, rezidan mezon retrèt ak anplwaye yo gen premye priyorite pou resevwa 
vaksen an, apre sa se anplwaye swen alontèm ak gwoup, ak rezidan yo ki vini apre ak 

EMS ak lòt travayè sante yo. Travayè esansyèl yo ak popilasyon jeneral la, kòmanse pa 
moun ki gen gwo risk yo, ap vaksine apre premye gwoup priyorite sa yo.  
  
New York te chwazi pwogram vaksinasyon mezon retrèt gouvènman federal la. Dapre 
pwogram federal la, anplwaye CVS ak Walgreens yo ap vaksine rezidan ak anplwaye ki 
nan etablisman sa yo, enpe menm jan ak vaksen pou grip la. Eta New York ap soti 
enstriksyon pou lopital yo pou chwazi ki anplwaye ki gen kontak ak pasyan yo ke yo 
dwe bay priyorite kòm "gwo risk" ki konfòm ak règleman eta yo.  
  
Si FDA a otorize li, premye livrezon vaksen Pfizer pou pwogram vaksinasyon mezon 
retrèt federal la ta ka kòmanse apati semèn pwochèn, ak pwogram federal la ki prevwa 
pou kòmanse 21 desanm. New York dedye yon pòsyon nan premye lo 170,000 dòz li a 
pou pwogram sa. Pòsyon alokasyon alavni eta yo ap itilize pou ede konplete pwogram 
nan epi asire ke tout rezidan ak anplwaye yo vaksinen.  
  
Travayè nan lopital ki gen gwo risk ki kalifye yo pral resevwa yon vaksinasyon nan 
premye lo eta a ki enkli travayè sal ijans yo, anplwaye ICU ak anplwaye depatman 
pilmonè yo. Nan kad efò pou vaksinen anlwaye lopital ki gen 'gwo risk' yo, eta a te 
idantifye 90 kote atravè eta a ki gen kapasite estokaj refrijere ki nesesè e sit sa yo ap 
resevwa ase dòz pou apeprè 90,000 anplwaye lopital ki gen kontak ak pasyan, oswa 40 
pousan nan tout mendèv lopital ki gen kontak ak pasyan. Eta a prevwa pou anplwaye 
lopital ki gen gwo risk yo resevwa yon vaksen vè fen dezyèm semèn nan. Anplwaye 
nan chak lopital nan Eta New York, kèlkeswa kapasite estokaj yo, ap gen aksè nan 
premye distribisyon vaksen an.  
  
Vaksen an ap bay sou yon baz rejyonal. Distribisyon rejyonal yo estime yo se konsa:  
  

• Vil New York - 72,000  
• Long Island - 26,500  
• Mid-Hudson - 19,200  
• Rejyon Kapital - 7,850  
• North Country - 3,700  
• Mohawk Valley - 4,200  
• New York Santral - 6,400  
• Southern Tier - 4,500  
• Finger Lakes - 11,150  
• Lwès New York - 14,500  

  
Apre vaksinasyon travayè swen sante ki gen gwo risk yo, priyorite a ap chanje pou tout 
rezidan ak anplwaye swen alontèm ak gwoup yo, EMS ak lòt travayè swen sante yo. 
Travayè esansyèl yo ak popilasyon jeneral la ap vini apre gwoup sa yo, epi y ap bay 
moun ki gen plis risk yo priyorite.  
  
Anplis, Depatman Defans lan te chwazi Gad Nasyonal New York la kòm youn nan 16 
pwogram pilòt atravè peyi a pou fè pati distribisyon limite vaksen COVID-19 Pfizer a 



 

 

pou pèsonèl militè a. Manm Lame ak Gad Ayeryen Nasyonal New York la ki sèvi nan 
kad efò repons COVID eta a ap kalifye pou vaksen an.  

